
Dunyo mamlakatlarining ilg’or tajribasi qishloq xo’jaligi mahsulotlarining 

realizatsiyasini ulgurji savdo birlarida tuziladigan fyuchers va boshqa shartnomalar orqali 

amalga oshirilishi samaraliroqligini ko’rsatmoqda. Bizning mamlakatimizda tovar xom ashyo 

birjalarida tuzilgan shartnomalar asosida qishloq xo’jaligi mahsulotlarining sotuv hajmlari yil 

sayin o’sib bormoqda. Umuman, respublikamizda qishloq xo’jalik mahsulotlarini tayyorlash va 

sotish tizimida bozor unsurlari asta sekinlik bilan shakllanib rivoj topmoqda. Agrosanoat 

korxonalarining shakllanishi va rivojlanishi viloyatning ixtisoslashuvi, shuningdek, respublika 

mehnat taqsimotida tutgan o’rni bilan belgilanadi. Buxoro viloyatiagrosanoat korxonalarining 

o’ziga xos xususiyatlari bilan ajralib turadi. Shu bilan birga viloyatda qishloq xo’jaligining 

mamlakatdagi an’anaviy tarmoqlaridan chorvachilik, mevachilik, sut-go’sht, donchilik, 

sabzavotchilik, bog’dorchilik va uzumchilik keng rivojlangan. 

Viloyatda agrosanoat integratsiyasini samaradorligini quyidagilarda tumanlar kesimida 

bo’lib ajratish mumkin: 

1. G’ijduvon, Qorovulbozor, Kogon, Vobkent tumanlarida bog’dorchilik, uzumchilik 

miqyosda rivojlangan, aholini asosiy qismi mazkur tarmoqlarda band; 

2. Qorako’l, Olot, Buxoro tumanlarida don, dukkakli o’simliklar ko’p yetishtiriladi, 

ammo xom ashyo ko’rinishida bozorlarni to’ldiradi; 

3. Peshku, Buxoro tumanlarining mahalliy xo’jaliklariga tayangan holda rivojlanadi. 

Buxoro shahar oziq-ovqat bozorini yangi turdagi mahsulotlar bilan to’ldiradi. Qishloq xo’jaligi 

mahsulotlarini ishlab chiqarishda aholining hissasi ortib bormoqda. 

Kartoshka va sabzavotlarning 81,5 go’shtning 97.0 foizdan ortiqrog’i, sutning deyarli 

98 foizi dehqon xo’jaliklarida ishlab chiqarilmoqda. Buxoro viloyatining oziq-ovqat mahsulotlari 

ishlab chiqarishda muhim o’rinni eg’allaydigan go’sht va sut mahsulotlarini ishlab chiqarish 

tarkibiga nazar tashlasak, dehqon xo’jaliklarining hissasi kattaroq ekanligini ko’ramiz. 

Buxoro viloyatining sut mahsulotlarii hozirgi kunda sut mahsulotlari ishlab 

chiqaruvchilar va savdo strukturalar bilan to’g’ridan-to’g’ri aloqalar yoki vositalar orqali 

realizatsiya qilinmoqda. Bozor iqtisodiyotiga o’tish sharoitida o’zaro aloqalarning bunday 

turining vujudga kelishi iqtisodiy jihatdan to’la o’zini oqlagan. Ammo ular faoliyatining harakat 

mexanizmi ishlab chiqilmagan hamda boshqarib bo’lmaydigan tovar oqimlari va oziq-ovqat 

bozorining yetishmasligi iqtisodiyotni erkinlashtirish sharoitida oziq-ovqat mahsulotlarini 

taqsimlangan va imte’mol qilishda ma’lum nomutanosibliklarga olib keladi. Aynan shunday 

holat umuman oziq-ovqat mahsulotlari bilan hamda xususan sut mahsulotlari bilan sodir bo’ldi. 

 

БОШҚАРУВ МЕХАНИЗМЛАРНИ ТАКОМИЛЛАШТИРИШ – ҚИШЛОҚ 

ХЎЖАЛИГИ ИШЛАБ ЧИҚАРИШИ САМАРАДОРЛИГИНИНГ МУҲИМ ОМИЛИ 

Д.Ш.Явмутов 

 БухДУ, Иқтисодиёт кафедраси доценти, и.ф.н.,  

М.Д.Шойимардонкулов  

ТДЮУ талабаси.  

 

Қишлоқ хўжалигида ишлаб чиқариш ва ресурслардан оқилона ва самарали 

фойдаланишни ташкил этиш учун минтақаларда иқтисодий механизмларнинг қай 

даражада жорий этилганлиги муҳим аҳамиятга эга. Иқтисодий механизмлар орасида 

хўжаликнинг иқтисодий эркинлиги асосий элементлардандир. Чунки, қишлоқ хўжалиги 

ишлаб чиқарувчилари мустақил қарор қабул қилиш, тадбиркорлик маҳоратларини эркин 

ишга солиш, хўжалигининг ички имкониятлари доирасида фаолият юритиш, молиявий – 

иқтисодий механизмлардан тўла ва самарали фойдаланиш имкониятига эга бўлмас экан 

қишлоқ хўжалиги ишлаб чиқариши ҳам, хўжаликларнинг рентабеллиги ҳам оширилиши 

мумкин эмас. Шу сабаб, республикада қишлоқ хўжалиги ишлаб чиқаришининг асосий 

субъекти бўлган фермер хўжаликлари ва қишлоқ хўжалик кластерларининг фаолияти 

доирасида барча молиявий – иқтисодий механизмлардан тўла фойдаланишлари учун 

давлат томонидан шарт – шароитларнинг яратилиши қишлоқ хўжалик ишлаб чиқариш 

самарадорлигининг ортишида, ресурслардан фойдаланишни яхшилашда муҳим аҳамиятли 

омиллардан деб ҳисоблаймиз.  

Мамлакатда амалга оширилаётган ислоҳотларнинг бош омили хўжаликлар 

фаолиятини эркинлаштиришдан иборат. Шу нуқтаи назардан ҳам ер ресурсларининг 

республика қишлоқ хўжалигида тутган ўрнидан келиб чиққан ҳолда эркинлаштириш 

жараёнининг ушбу соҳада амалга оширилишига кўп нарса боғлиқдир. Бугунги кунда 

қишлоқ хўжалиги иқтисодиётини эркинлаштириш борасида тажриба ва билимларнинг 

етарли эмаслиги, бу борада жаҳон тажрибасини чуқур ва ҳар тарафлама ўрганишни ҳамда, 

уларни ҳар бир минтақада тармоқнинг ўзига хос хусусиятларини ҳисобга олган ҳолда 

татбиқ этишини тақозо этади. 

Албатта, эркинлаштириш жараёнини амалга оширишда Ўзбекистон иқтисодиёти 

ривожланишининг ўзига хос хусусиятлари ҳисобга олиниши керак. Жумладан, ер 

ислоҳоти ва хўжаликларнинг шаклини ўзгартириш, давлат буюртмаси ва сотиб олиши, 

баҳо орқали тартибга солиш, моддий-техника ресурслари билан таъминланганлиги, 

қишлоқ хўжалигида молиялаштириш тизими, ирригация ҳамда мелиорация тизими, 

институционал ўзгаришларни айтишимиз мумкин. 

Қишлоқ хўжалиги иқтисодиётини эркинлаштириш энг аввало ердан фойдаланишда 

соғлом муҳитнинг ривожланиши, иқтисодий самарадорликнинг ортиши, қишлоқда 

бандлик жараёнлари ва бошқа кўплаб муаммоларнинг ўз ечимини топиб боришида катта 

рол ўйнайди. Шуни ҳисобга олиб тармоқда эркинлаштириш жараёнларини қуйидаги 

йўналишларда тизимли равишда тадбиқ қилиш лозим: 

- бошқарув тизимини эркинлаштириш; 

- ресурслар таъминоти ва сервис хизматларини эркинлаштириш; 

- нарх-наво тизимини эркинлаштириш; 

- ташкилий – агротехник жараёнларни эркинлаштириш. 

Қишлоқ хўжалигида бошқарув тизимини эркинлаштириш борасида республика 

Президенти ва Ҳукумати томонидан бир қатор муҳим қарорлар қабул қилинган. 2017-2021 

йилларда Ўзбекистон Республикасининг 21 та қонуни, Ўзбекистон Республикаси 

Президентининг 29 та фармони ва 149 та қарори, Ҳукуматнинг 185 та қишлоқ хўжалигини 

ривожлантириш ва саноатдаги ислоҳотлар тўғрисидаги қарори қабул қилинди. 2019 йилда 

"Ўзбекистон Республикаси қишлоқ хўжалиги соҳасини ривожлантиришнинг 2020-2030 

йилларга мўлжалланган стратегияси" қабул қилинди. 

Ўзбекистон Республикасининг “Уруғчилик тўғрисида”, “Қишлоқ хўжалиги учун 

мўлжалланган ерлардан ва ўрмон фонди ерларидан фойдаланиш самарадорлигини 

ошириш мақсадида Ўзбекистон Республикасининг айрим қонун ҳужжатларига ўзгартиш 

ва қўшимчалар киритиш тўғрисида”, “Деҳқон хўжалиги тўғрисида”, “Томорқа хўжалиги 

тўғрисида”ги Қонунлари қабул қилинди. 

Қишлоқ хўжалигига мўлжалланган ерларни юридик ва жисмоний шахсларга 

иккиламчи ижарага беришга рухсат берилди, шунингдек, томорқа хўжалигида ишлаб 

чиқарилган қишлоқ хўжалиги маҳсулотларини эркин реализация қилиш ҳуқуқи 

кафолатланди. Ўзбекистон Республикаси Президентининг махсус қарорлари билан (2020 

йил 6 мартдаги ПҚ-4633-сон ва ПҚ-4634-сон) давлат буюртмаси асосида пахта хом ашёси, 

ғалла ишлаб чиқариш амалиёти ва улар учун давлат томонидан харид нархларини 

белгилаш бекор қилинди. 

Қишлоқ хўжалиги соҳасида давлат бошқарувини такомиллаштириш бўйича 

ислоҳотлар амалга оширилмоқда. Ўзбекистон Республикаси қишлоқ хўжалиги 

вазирлигига қишлоқ хўжалиги ерлари ва экинлари мониторингини олиб бориш, қишлоқ 

хўжалиги экинларини жойлаштириш, қишлоқ хўжалиги ерларини муҳофаза қилиш 

устидан давлат назоратини амалга ошириш, республика озиқ-овқат саноатини жадал 

ривожлантириш ва аҳолини сифатли озиқ-овқат маҳсулотлари билан тўлиқ таъминлаш 

вазифалари юклатилди. 

Фармон ва қарорларга асосан бошқариш тизимидаги кўплаб вазифалар қуйи 

бўғинларга, маҳаллий ҳокимиятларга берилиши, бошқаришдаги маъмурий-буйруқбозлик 

тизимидан аста-секин, босқичма-босқич иқтисодий механизмга ўтиб борилиши амалга 

ошмоқда. Аммо шуни таъкидлаш лозимки, бозор иқтисодиёти шароитида одамларни 

бошқаришдан иқтисодий жараённи бошқаришга ўтиш лозим. Бу бошқарув тизимини икки 

йўналишда давлат даражасида ва ердан фойдаланувчи(фермер)лар даражасида олиб 

бориш юқори натижаларни беради.  

Давлатнинг бошқариш тизими кўпроқ макроиқтисодий ва истиқбол масалаларини 

ўзида мужассамлаштирадиган самарали аграр сиёсатни олиб боришдан иборат бўлиши 

лозим. Ердан фойдаланиш тадбирлари йўналишида бу қуйидагиларда намоён бўлади: 

- мамлакат озиқ-овқат хавфсизлигини таъминлаш; 

- қишлоқ хўжалиги экинлари таркибини деҳқончилик ва чорвачилик тармоқлари 

манфаатларига, ҳамда минтақа ерларининг ҳудудий хусусиятларига мос равишда ташкил 

этиш; 

- ердан фойдаланишнинг қишлоқ ва бозор инфратузилмаларини ривожлантириш; 

- ер муносабатлари доирасида иннновацион лойиҳаларни жорий қилиш ва 

инвестициялар жалб қилинишига шароитлар яратиб бериш; 

- нарх – наво динамикасини назоратга олиш;  

- солиқ, суғурта ва молия-кредит тизимини такомиллаштириш; 

- аграр фанини ривожлантиришни бошқариш ва фан-техника ютуқларини амалиётга 

жорий қилишни ташкил қилиш; 

- қишлоқда янги иш ўринлари яратиш, кадрлар малакасини ошириш; 

Ердан фойдаланувчи хўжаликлар – фермерлар даражасида бошқариш қуйидагиларда 

намоён бўлади: 

- ер, сув ва бошқа ресурслардан фойдаланиш самарадорлигини ошириш; 

- етиштирилган маҳсулотни эркин сотиш ва мустақил нарх белгилаш; 

- ер муносабатларида технологик жараёнларни мустақил белгилаш ва амалга 

ошириш; 

- ер ресурсларини муҳофазалаш ва бошқалар. 

Жаҳон молиявий – иқтисодий инқирози даврида, ер ва сув ресурслари чекланган 

шароитда қишлоқ хўжалигини интенсив ривожлантиришда фермер хўжаликларининг 

ички имкониятларидан тўла ва унумли фойдаланиш муҳим аҳамият касб этади ва бунда 

уларнинг иқтисодий эркинлиги асосий омил бўлиб хизмат қилади. Шу сабабдан 

Ҳукуматимиз томонидан фермер хўжаликлари фаолиятини эркинлаштириш борасида 

қатор тадбирлар белгиланган ва улар босқичма – босқич жорий қилиб борилмоқда. Бу 

орқали хўжаликларнинг рентабеллиги ошишига, даромади кўпайишига, аҳолининг 

турмуш даражаси ортишига эришилмоқда. 

